
„მეწარმეთა და არასამეწარმეო (არაკომერციულ) იურიდიულ პირთა რეგისტრაციის შესახებ“ ინსტრუქციის დამტკიცების თაობაზე” საქართველოს იუსტიციის მინისტრის ბრძანების პროექტზე
 საქართველოს პარლამენტმა 2021 წლის 2 აგვისტოს მიიღო „მეწარმეთა შესახებ“ საქართველოს ახალი კანონი (შემდგომ - კანონი) და თანმდევი საკანონმდებლო ცვლილებები, მათ შორის, საქართველოს კანონები:
· „საჯარო რეესტრის შესახებ“ საქართველოს კანონში ცვლილების შეტანის თაობაზე“;
· „საქართველოს ადმინისტრაციულ სამართალდარღვევათა კოდექსში ცვლილების შეტანის შესახებ“;
· „საქართველოს სამოქალაქო კოდექსში ცვლილების შეტანის შესახებ“;
· „სააღსრულებო წარმოებათა შესახებ“ საქართველოს კანონში ცვლილების შეტანის თაობაზე“.
„მეწარმეთა შესახებ“ საქართველოს კანონი და მისი თანმდევი საკანონმდებლო ცვლილებები 2022 წლის 1 იანვრიდან ამოქმედდება.
კანონის მე-8 მუხლის პირველი პუნქტის თანახმად, მეწარმეს არეგისტრირებს საქართველოს იუსტიციის სამინისტროს მმართველობის სფეროში მოქმედი საჯარო სამართლის იურიდიული პირი - საჯარო რეესტრის ეროვნული სააგენტო (შემდგომ - სააგენტო), ხოლო ამავე მუხლის მე-5 პუნქტის შესაბამისად, რეესტრის წარმოების წესი და რეგისტრაციის პირობები განისაზღვრება „საჯარო რეესტრის შესახებ“ საქართველოს კანონით, „მეწარმეთა და არასამეწარმეო (არაკომერციულ) იურიდიულ პირთა რეგისტრაციის შესახებ“ ინსტრუქციის დამტკიცების თაობაზე“ საქართველოს იუსტიციის მინისტრის ბრძანებით (შემდგომ  − ინსტრუქცია) და სხვა ნორმატიული აქტებით. მსგავსი შინაარსის რეგულირებას ითვალისწინებს „საჯარო რეესტრის შესახებ“ საქართველოს კანონის 201 მუხლის მე-2 პუნქტიც. 
[bookmark: part_1118][bookmark: part_1117]ამასთან, „საჯარო რეესტრის შესახებ“ საქართველოს კანონსა და საქართველოს ადმინისტრაციულ სამართალდარღვევათა კოდექსში შეტანილი ცვლილებებით, სააგენტოს ფუნქციად განისაზღვრა  „მეწარმეთა შესახებ“ საქართველოს კანონითა და საქართველოს ადმინისტრაციულ სამართალდარღვევათა კოდექსის 177​16 (საქართველოს იუსტიციის სამინისტროს მმართველობის სფეროში მოქმედი საჯარო სამართლის იურიდიული პირის − საჯარო რეესტრის ეროვნული სააგენტოს ერთიან ელექტრონულ პორტალზე გამოსაქვეყნებლად მონაცემების მიწოდების ვალდებულების შეუსრულებლობა) და 177​17  (სამეწარმეო საზოგადოების საქმიან წერილზე მონაცემების მითითების ვალდებულების შეუსრულებლობა) მუხლებით გათვალისწინებულ ადმინისტრაციულ სამართალდარღვევათა საქმეების განხილვა, შესაბამისი სამართლებრივი აქტების მიღება და მათი აღსასრულებლად მიქცევა.
ზემოაღნიშნულიდან გამომდინარე, ბრძანების პროექტით მტკიცდება ინსტრუქცია, რომელიც განსაზღვრავს სააგენტოს მიერ მეწარმეთა და არასამეწარმეო (არაკომერციულ) იურიდიულ პირთა რეესტრის (შემდგომ - რეესტრი) წარმოების და რეგისტრაციის პირობებს, იურიდიული მისამართისა და ელექტრონული მისამართის სტანდარტს, ინფორმაციის გაცემის ორგანიზაციულ და სამართლებრივ საფუძვლებს,  სარეგისტრაციო წარმოებაში მონაწილე მხარეებს, მათ უფლებებსა და მოვალეობებს, ადმინისტრაციული სამართალდარღვევის ფაქტის დადგენისა და დამრღვევისთვის ადმინისტრაციული პასუხისმგებლობის დაკისრების წესსა და პირობებს.
ინსტრუქციის პროექტი დაყოფილია თავებად:
· პირველი თავით განსაზღვრულია ინსტრუქციის რეგულირების სფერო, მისი მიღების მიზანი, განცხადებისა და სარეგისტრაციო დოკუმენტაციის წარდგენის და რეგისტრაციის წესი, რეგისტრაციასთან დაკავშირებული გადაწყვეტილების მიღების ზოგადი წესი. ამავე თავში მოცემულია იმ სუბიექტების ჩამონათვალი, რომლებიც რეგისტრირდებიან რეესტრში, კერძოდ: ა) ინდივიდუალური მეწარმე; ბ) შეზღუდული პასუხისმგებლობის საზოგადოება; გ) სოლიდარული პასუხისმგებლობის საზოგადოება; დ) კომანდიტური საზოგადოება; ე) სააქციო საზოგადოება; ვ) კოოპერატივი; ზ) არასამეწარმეო (არაკომერციული) იურიდიული პირი; თ) უცხო ქვეყნის საწარმოს და არასამეწარმეო (არაკომერციული) იურიდიული პირის ფილიალი; ი) თავისუფალ ინდუსტრიულ ზონაში რეგისტრირებული მეწარმის ფილიალი; კ) თავისუფალი ინდუსტრიული ზონის გარეთ რეგისტრირებული მეწარმის ფილიალი თავისუფალ ინდუსტრიულ ზონაში; ლ) საჯარო სამართლის იურიდიული პირი -  რელიგიური გაერთიანება.
ამავე თავში კიდევ ერთელ ხაზგასმულია რეესტრში რეგისტრირებული მონაცემების მიმართ საქართველოს კანონმდებლობით დადგენილი უტყუარობისა და სისრულის პრეზუმფცია. ამასთან, დაზუსტებულია რეგისტრირებულ მონაცემებზე დაყრდნობის პირობები, რაც სრულ შესაბამისობაშია „მეწარმეთა შესახებ“ საქართველოს 2021 წლის 2 აგვისტოს კანონთან.
· მე-2 თავი აწესრიგებს რეესტრის საჯაროობისა და ხელმისაწვდომობის საკითხებს,  დეტალურად განსაზღვრავს რეესტრიდან ამონაწერის მომზადებისა და გაცემის წესს, აგრეთვე, მარეგისტრირებელი ორგანოს ელექტრონული პორტალის, როგორც ერთიანი ელექტრონული პლატფორმის - კომუნიკაციის ვირტუალური სივრცის ცნებას. ელექტრონული პორტალი, თავის მხრივ, სააგენტოს რეგისტრირებული მონაცემებისა და სუბიექტის ავტორიზებული მომხმარებლის გვერდებისგან შედგება. სააგენტოს რეგისტრირებული მონაცემების გვერდზე განთავსდება სუბიექტის რეგისტრაციის შესახებ გადაწყვეტილებები და სარეგისტრაციო წარმოებასთან დაკავშირებული დოკუმენტები, რომლებიც საჯარო და ხელმისაწვდომია ნებისმიერი პირისთვის, სუბიექტის ავტორიზებული მომხმარებლის გვერდი კი არის ერთიანი ელექტრონული პორტალის ფარგლებში მეწარმისთვის მიკუთვნებული ელექტრონული პლატფორმა (ელექტრონული მისამართი), რომელიც გამოიყენება სუბიექტსა და სააგენტოს შორის კომუნიკაციისა და სუბიექტისთვის ელექტრონული სერვისების მიწოდების მიზნით, ასევე, „მეწარმეთა შესახებ“ საქართველოს კანონით სუბიექტის მიერ გამოსაქვეყნებელი ინფორმაციის/დოკუმენტაციის საჯაროდ განსათავსებლად. პროექტი დეტალურად განსაზღვრავს სუბიექტის ავტორიზებული მომხმარებლის გვერდის აქტივაციის წესს.
· მე-3 თავში მოცემულია სარეგისტრაციო წარმოებისა და საკუთრივ რეგისტრაციის წესი. ამავე თავით განსაზღვრულია სუბიექტების რეგისტრირებულ მონაცემებში ცვლილების, მათი ფილიალების, აგრეთვე საფირმო სახელწოდების რეგისტრაციის წესი.
· ამავე თავით დგინდება უცხო ქვეყანაში რეგისტრირებული სამეწარმეო საზოგადოების  რეგისტრაციის საქართველოში გადმოტანისა და საქართველოში რეგისტრირებული საწარმოს რეგისტრაციის უცხო ქვეყანაში გადატანის (რედომიცილება) წესი. რედომიცილების ზოგად შესაძლებლობას „მეწარმეთა შესახებ“ საქართველოს კანონი არაერთი წელია, რაც ითვალისწინებს, თუმცა, დღემდე დადგენილი არ არის მისი წესი და პირობები. კანონის 77-ე მუხლის მე-5 პუნქტის თანახმად, უცხო ქვეყანაში რეგისტრირებული მეწარმის რეგისტრაციის საქართველოში გადმოტანისა და საქართველოში რეგისტრირებული საწარმოს რეგისტრაციის უცხო ქვეყანაში გადატანის წესი და პირობები უნდა განისაზღვროს ინსტრუქციით. ინსტრუქციის პროექტის თანახმად, უცხო ქვეყანაში რეგისტრირებული სამეწარმეო საზოგადოების რეგისტრაციის საქართველოში გადმოტანა და საქართველოში რეგისტრირებული სამეწარმეო საზოგადოების რეგისტრაციის უცხო ქვეყანაში გადატანა შესაძლებელია ისე, რომ არ დაირღვეს მეწარმის საქმიანობის უწყვეტობა. რედომიცილებისთვის აუცილებელია, რომ შესაბამისი ქვეყნის კანონმდებლობა ითვალისწინებდეს რედომიცილების შესაძლებლობას. ასევე, რედომიცილება აკრძალული არ უნდა იყოს საქართველოსა და შესაბამის უცხო ქვეყანას შორის გაფორმებული საერთაშორისო ხელშეკრულებით.
· მე-4 თავით განსაზღვრულია სააგენტოს გადაწყვეტილებების სახეები, მათი მიღების წესი და მასთან დაკავშირებული პროცედურები. სააგენტო ვალდებულია რეგისტრაციის საკითხზე სარეგისტრაციო წარმოების ვადაში მიიღოს გადაწყვეტილება რეგისტრაციის, სარეგისტრაციო წარმოების შეჩერების ან რეგისტრაციაზე უარის თქმის შესახებ, ხოლო საამისო საფუძვლის არსებობის შემთხვევაში, შეწყვიტოს სარეგისტრაციო წარმოება ან განუხილველი დატოვოს განცხადება. ინსტრუქციის პროექტი დეტალურად განსაზღვრავს ზემოაღნიშნული გადაწყვეტილებების მიღების სამართლებრივ საფუძვლებს. აქვე მოცემულია ჩანაწერი რეგისტრირებულ მონაცემში დაშვებული ტექნიკური ხარვეზის აღმოჩენის შემთხვევაში საკუთარი ინიციატივით გამოსწორების ვალდებულების შესახებ. ამავე თავში განმარტებულია სასამართლო ან ადმინისტრაციული აქტით გადაწყვეტილების გაუქმებისა და გაუქმებული მონაცემის აღდგენის წესი.
· მე-5 თავი აწესრიგებს სპეციალური მოსარჩელის სტატუსის რეგისტრაციისა და გაუქმების, აგრეთვე რეგისტრაციის მიზნით განცხადებისა და დოკუმენტაციის წარდგენის ზოგად წესს. სპეციალური მოსარჩელის სტატუსით რეგისტრირდება ის არასამეწარმეო (არაკომერციული) იურიდიული პირი, რომელსაც  აქვს შეზღუდული შესაძლებლობის მქონე პირთა უფლებების დაცვის მიზნით სამოქალაქო ან/და ადმინისტრაციული სამართალწარმოების სფეროში საქმიანობის არანაკლებ 3 წლის გამოცდილება.
· მე-6 თავით განისაზღვრება რეგისტრაციის დამატებითი პირობები.
· მე-7 თავი შეეხება ადმინისტრაციული სამართალდარღვევის საქმეზე დადგენილების მიღების, ადმინისტრაციული სამართალდარღვევის საქმის წარმოების შეწყვეტის შესახებ დადგენილების მიღებისა და სააღსრულებო ფურცლის გაცემის წესს. სააგენტო უფლებამოსილია ერთიან ელექტრონულ პორტალზე გამოსაქვეყნებლად მონაცემების მიწოდების ან სამეწარმეო საზოგადოების საქმიან წერილზე მონაცემების მითითების ვალდებულების შეუსრულებლობის შემთხვევაში დაიწყოს ადმინისტრაციული სამართალდარღვევის საქმის განხილვა გეგმიური ან არაგეგმიური შემოწმების საფუძველზე. ადმინისტრაციული სამართალდარღვევის საქმის განხილვის შედეგად სააგენტოს გამოაქვს ერთ-ერთი შემდეგი შინაარსის დადგენილება: ა) ადმინისტრაციული სახდელის დადების შესახებ; ბ) საქმისწარმოების შეწყვეტის შესახებ. ამავე თავით დგინდება სააგენტოს მიერ სააღსრულებო ფურცლის ელექტრონულად გამოცემის წესი. 
· მე-8 თავი შეიცავს ინსტრუქციის გარდამავალ დებულებებს.
ბრძანების პროექტის გამოცემა არ გამოიწვევს სახელმწიფო ბიუჯეტიდან ხარჯების გამოყოფას.
ბრძანების პროექტის ავტორია საჯარო სამართლის იურიდიული პირი - საჯარო რეესტრის ეროვნული სააგენტო.

